Thema: Natur/ Gofalu am y Byd/Yr amgylchfyd 
Y Môr: Einir Jones
Cofiwch addasu’r iaith i siwtio’ch ardal/plant.

Mae Ppt wedi ei baratoi i gyd-fynd â’r gwasanaeth. 

Sleid 1: Teitl
Mae gofalu am y blaned yn bwysig iawn.

Rydym eisiau byw mewn gwlad brydferth, rydym eisiau traethau glân, rydym eisiau gweld adar ac anifeiliaid ac rydym eisiau gallu mwynhau byd natur. 

Mae’r môr yn holl bwysig i fywyd ar y ddaear. 

Mae’r môr yn rhan hollbwysig o’r cylch dŵr, yn hanfodol i bysgotwyr gael bywoliaeth, yn hanfodol i rai pobl gael bwyd ac yn hanfodol i’r pysgod a’r adar a’r miloedd creaduriaid sy’n byw ynddo.
Mae yna gerdd o’r enw ‘Y Môr’ gan Einir Jones. Mae’r gerdd yn sôn am fyd natur, ac yn pigo ein cydwybod gan fod y gerdd yn dangos rhai ffyrdd mae pobl yn llygru’r byd o’u cwmpas. 
Mae Einir Jones yn canolbwyntio ar y ffordd mae pobl yn difetha’r môr. 
Sleid 2: Y llinellau isod o’r gerdd a llun
Dyma eiriau agoriadol y gerdd,
Bywyd. Tarddle’r dechreuad.
Heigiau o bysgod yn dawnsio’n loyw’n y dyfnderoedd,
Ers y cychwyn cyntaf mae ’na fywyd wedi bod yn y môr. Yn y môr mae yna gyfoeth o greaduriaid a phlanhigion. Mae’r rhai sy’n deifio’n ddwfn i’r môr yn dweud ei fod yn fyd arall, yr un mor werthfawr â’r tir sych sydd o dan ein traed.
Sleid 3: Y llinellau isod o’r gerdd a llun
Ond, rydyn ni fel pobl yn aml yn flêr ac yn esgeulus. Weithiau mae damweiniau erchyll yn digwydd ac mae miloedd o alwyni o olew yn llygru’r môr. 
Ac yna fe ddaeth yr olew.
Taflodd y dyn ar y lan ddarnau o’i ddychymyg llygredig iddo.
Sleid 4: Y llinellau isod o’r gerdd a llun
Mae ein sbwriel ni yn aml yn gorffen ei daith yn y môr. Rydyn ni’n defnyddio cymaint o blastig ac yn ei daflu yn aml i’r strydoedd, mae’r gwynt yn ei chwythu ac mae’n glanio mewn afonydd neu yn y môr. Mae’n creu problem ddychrynllyd,
Poteli gweigion o bop a gwenwyn yn siglo. 
Sleid 5: Y llinellau isod o’r gerdd a llun
Rydyn ni hefyd yn creu gwastraff niwclear, ac yn dewis ar adegau ei roi yn y môr. 

Iwraniwm ynghudd gan y genlli yn clincian angau i lawr y canrifoedd,
Does neb eisiau gwastraff niwclear wedi ei gladdu yn agos at eu tai, rydyn ni’n llawer hapusach os ydy'r sbwriel  o’r golwg yn y môr. Ond mae hyn yn beryglus iawn. Mae gwastraff niwclear yn beryglus am gannoedd o flynyddoedd ac wrth ei ddympio yn y môr rhaid i ni ofyn y cwestiwn be fydd yn digwydd ymhen canrif neu ddwy?
Sleid 6: Yr adnodau isod a llun 

· Yn y Beibl mae yna farddoniaeth. Mae Salm 104 yn gerdd a sgwennwyd gan y Brenin Dafydd. Mae’r gerdd yn sôn am gyfoeth byd natur, ac mae rhai o’r adnodau’n sôn am y môr.

Draw acw mae'r môr mawr sy'n lledu i bob cyfeiriad, a phethau byw na ellid byth eu cyfri ynddo — creaduriaid bach a mawr. Mae'r llongau yn teithio arno, a'r morfil a greaist i chwarae ynddo. 
Roedd y brenin Dafydd yn deall bod y môr yn werthfawr ac yn sbesial. Roedd o’n deall bod y môr yn gartref i gymaint o bethau byw na ellid byth eu cyfri.
Roedd y Brenin Dafydd eisiau tynnu sylw ei bobl at fyd natur ac at natur Duw ei hun, yn creu byd mor hardd a bendigedig. Roedd Dafydd am i bobl foli Duw am fod Duw mor dda. 
Fe ddylen ninnau hefyd feddwl un ofalus cyn taflu sbwriel, a chymryd amser i werthfawrogi ein traethau bendigedig yma yng Nghymru. Mae’n bwysig ein bod ni yn ceisio ‘byw yn wyrdd’, a gofalu am ein daear.
· Gweddïwn: Ein Tad, Diolch i ti am greadigaeth hyfryd. Diolch am wlad mor dlws. Diolch am Gymru a’i thraethau hardd, am fynyddoedd a bryniau, am gaeau a choedwigoedd a chyfoeth o fywyd gwyllt. Diolch i Ti am y môr mawr sy'n lledu i bob cyfeiriad.
Helpa ni i weld gwerth yr hyn sydd o’n cwmpas. Rho benderfyniad ynom ni  i ofalu am ein byd. 
Diolch am y Salmau sy’n dangos ffydd pobl oedd yn byw miloedd o flynyddoedd yn ôl mewn Duw mor fawr a chreadigol. Yr un wyt ti heddiw, yfory ac am byth. Amen.    

